
	СҮҮЛЭНХҮҮ САЙН ХҮҮ

	 

	(ӨМНӨХ ҮГ)

	 

	Хайртай хүүхдүүд ээ! Та нарын өмнө хонины сүүлээр бүтсэн бяцхан хүний хөгжилтэй намтар дэлгээтэй байна. Та нар түүнтэй 1960-аад оноос танил болжээ. Сүүлэнхүү нэртэй энэ цуврал үлгэрийн баатар ер бусын аялал хийж амттай боов яаж бий болдгийг нэг өдөр үзэж, хөвөнгөөр утас, дараа нь даавуу нэхэж тэгээд эрээн цамц оёсон түүхийг мэддэг юм. Түүгээр ч барахгүй номын оронд очиж та нарын сайн танил Буратино, Чиполлино, Стёпа ах, Хадаасхан, доктор Ай-Ёо нартай уулзаж тэдний адал явдал амьдрал үйлст нь биеэр оролцон, жаргал зовлонг нь ав адилхан хуваалцдаг билээ.

	Сүүлэнхүү нэг удаа малчин болж «Зүй бус» гэгч ховдог мангасыг ялж дийлжээ. Сүүлэнхүү африкийн хар жаалуудтай найзалж, тэдэнд тус болж явжээ. Сайн санаатны сэтгэл, зүтгэл хар үйлтнийг ямагт ялан дийлж, газар дэлхийн өнцөг булан бүхэнд энх амгалан цаг ирж байгааг харуулсан Сүүлэнхүүгийн адал явдлыг хүүхэд та нар сонирхон уншдаг биз.

	Хүүхдийн зохиолч Ч. Аръяасүрэн энэ зохиолынхоо гол баатрын үүсэл, түүний үйл хэргийн өрнөх шугамыг гайхалтай тогтоож чадсан нь анхаарал татаж байна. Үүнд Сүүлэнхүүг идэх юмтай, өмсөх хувцастай, эрдэм мэдлэгтэй болох шатаар зөв дамжуулж, хөдөлмөрч, энэрэн хайрлагч, цогтой тэмцэгч, тусч нинжин сэтгэлтэй дүр болтол хөгжүүлж өгсөн байна.

	Сүүлэнхүүд тохиолдсон хөгтэй явдал бүхэн цөм орчин үед тохиолдож байгаа нь сонирхолтой санагдана. Тэр бүхэн үлгэр ч юм шиг, үнэн ч юм шиг сэтгэгдэл төрүүлнэ. Сүүлэнхүү нь орчин тойрныхоо гайхамшгийг бахархан тольдож баясдаг төдийгүй, бас аж амьдралыг улам сайхан, энх тайвныг улам бат, хүмүүсийг улам аз жаргалтай болгохын тулд ямар их юм хийх хэрэгтэйг та нарт сургамжилж байна.

	Сүүлэнхүүгийн сонирхолтой явдлыг цааш үргэлжлээсэй гэж та нар хүсэж байдаг биз. Үнэндээ Сүүлэнхүү ч сүрхий сайн хүү шүү!

	Ө. БААСАНЖАВ

	 


СҮҮЛЭНХҮҮ ГЭГЧ ХЭН БЭ!

	 

	Манай дэлхий дээр юм гэнэ. Эзэрхэг урьдын цагт биш энэ төрийн үед юм гэнэ. Өвөл, хавар, зун, намар юу болдгийг зөвхөн ганцхан өдөр үзсэн хүн байсан гэнэ. Тэр хүнд ийм явдал тохиолджээ.

	Зургаадугаар ангийн «А» бүлгийн сурагч Борхүү элдэв сонин явдалтай учирсан хөгжилтэй модон хүний тухай уншаад нэг тийм хүн хийх юмсан гэхээс нойр нь хүрэхээ байжээ. Борхүү нөгөө хүнээ чухам юугаар хийдэг билээ гэж удтал бодоод, эцэст нь эргүүлгэн дээр байгаа хонины сүүлээр хийхээр шийдэв гэнэ. Борхүү хониныхоо сүүлийг хичээнгүйлэн зорж гарлаа. Эхлээд толгойг нь дараа нь их биеийг нь зорчихсон чинь ийм нэг хүн болчихжээ.

	— Миний өөхөн хүн ч Буратиногоос дутахгүй хөөрхөн боллоо доо. За байз хэн гэж нэрлэдэг юм билээ байз. Зүйтэй, зүйтэй. Сүүлэнхүү гэж нэрлэе гэж Борхүү амандаа үглэснээ бүүр чанга хашхирч орхилоо.

	— Миний нэр Сүүлэнхүү юм уу? Энэ чинь дандаа сүүлдэж явдаг гэсэн үг шүү дээ гэж өөхөн хүн часхийн дуугарав. Борхүү үнэндээ өөхөн хүнийг ярина гэж санаагүй болохоор давхийн цочлоо. Борхүүгийн цочоо аажмаар гарч, «Гайхах юм алга. Энэ маань Буратино шиг л ярьдаг болчхож» гэж бодоод,

	— Хаанаас даа Сүүлэнхүү гэдэг нэр чамд ёстой таарна. Чамайг хонины сүүлээр хийсэн шүү дээ гэж учирлав.

	— Аа тийм бол ч яах вэ. Гэдэс өлсөөд байна. Идэх юм өгөөч гэж Сүүлэнхүүг нэхэхэд Борхүү сандарч онгорхой сав болгоныг онгичин өглөө дэлгүүрээс авсан нэг төгрөгийн үнэтэй, алаг өнгийн, амттай боовоо өглөө. Сүүлэнхүү боовыг бувар бувар зажилна. Сүүлэнхүү идэж дуусаад дэвсгэр дээр унасан үйрмэгийг авах гэж тонгойж байхыг Борхүү харснаа:

	— Шороотой боов иддэггүй юм. Гэдэс чинь өвдөнө гээд унагасан үйрмэгийг нь цуглуулж хогийн саванд хийв.

	— Би анх удаагаа л ийм сайхан амттай боов идэж үзлээ. Энэ боов яаж төрдөг бол үзэх юмсан гэж Сүүлэнхүү маань Борхүүгээс гуйлаа.

	— Боов яаж төрдгийг үзэхэд бүтэн жил хэрэгтэй. Би чамд заавал үзүүлэмз. Жаахан хүлээзнэ гэж Борхүү үнэн сэтгэлээсээ хэлэхэд Сүүлэнхүү «Борхүүг хүлээвэл мөн ч удах нь. Хөлгүй биш дээ, өөрөө явж үздэг хэргээ» гэж шийдээд нэг хоёр алхалсаар үүд рүү шулуухан явж босго даваад хар гүйхээрээ явж одов.

	— Хүүе! Сүүлэнхүү, хаачих нь вэ? Төөрчихнө. Буцаад ир! гэж Борхүү дуудав.

	Сүүлэнхүү Борхүүгийн дуудахыг нэг чихээрээ оруулж нөгөө чихээрээ гаргаад замд дайралдсан чулуунд торж ойчих шахсанаа улам хурдлан гүйв.

	Гудамжид хөл бөмбөг тоглож байсан жаалууд Сүүлэнхүүг чарлуулан барьж аваагүй сэн бол Борхүү амьсгаадталаа хөөгөөд ч гүйцэхгүй байх байсан юм.

	 

	 

	ҮЛ ТАНИХ АМЬТАН

	 

	Хэдийнээ шөнө болжээ. Сүүлэнхүүг унтаж байтал ямар нэг амьтан өрөөсөн хөлийг нь мэрэв. Түүнийг нойрон дундаа өшиглөтөл өнөөх амьтан хоромхон зуур алга болсноо түдэлгүй дахиж ирээд өрөөсөн хөлөөс нь өм хазлаа. Сүүлэнхүү энэ удаа сэрж өнөө амьтны хүзүү дээрээс барьж аваад багалзуурыг нь шахав.

	— Ёо-ёо, ёо үхлээ. Намайг тавиач дээ, би ахиад таныг яасан ч мэрэхгүй, үүнээс хойш, түүнээс цааш больё гэж дорой дуугаар өгүүлэв.

	— Одоо хашрав уу?

	— Хаширлаа, хаширлаа! Би танд муу явдал насандаа үйлдэхгүй, тавиач дээ!

	— Зөвхөн надад л муу явдал насандаа үйлдэхгүй, бусдад үйлдэх юм биз дээ?

	— Үгүй ээ, үгүй! Бүтэж үхлээ. Өршөөгөөч дээ!

	— Чиний нэр хэн бэ?

	— Оготно

	— Чамайг хаана суудгийг чинь мэдэж байж л тавина даа.

	— Нүхэнд суудаг, жаахан сулхан бариач дээ! — Ёо- ёо-ёо.

	— Нүхэнд гэнээ. Тэгээд чи яаж энд орж ирэв?

	— Авдрын доор байдаг нүхээр би шөнө дандаа гарч ирдэг юм.

	— Тэр нүхээр чинь гадаа гарч болох уу?

	— Бололгүй яах вэ. Гарсан хойноо мөрөө баллахгүй бол Борхүү мэдээд биднийг сүйдэлнэ шүү.

	Сүүлэнхүү түүнийг тавилаа. Оготно дөрвөн хөл дээрээ суниаж амаа ангайж эвшээв.

	— Борхүү та нарыг яагаад тэгж үзэн яддаг болчихсон юм бэ?

	— Бид ноднин Борхүүгийн унших номоос урж ноохой хийж өвөлжсөн. Саяхан бас гурилын шуудай цоолоод гурилаас нь зөндөө зөөчихсөн. Зөвхөн энэ ч биш Борхүүгийнхнийг эзгүйд нь юм уу унтсан хойно нь хоол унднаас нь хулгайлж идэж аваад авдар сав, аяга таваггүй өвчний нян тараагаад хаячихдаг юм гэж бардмаар өгүүлэв.

	— Өө, та нар чинь тэгвэл хүнд хор учруулдаг муухай амьтан юм шив дээ. Та нар олуул уу?

	— Бид олуулаа. Бидний нөгөө нэг овгийнхон талд амьдардаг. Тэд бэлчээр идэж малыг тураадаг амьтан байгаа юм. Тэд маань одоо цөөрч байна гэж дуулдсан. Химийн ухаан гэдэг гайтай хөөтэй юм оготнын сүргийг хүйс тэмтэрч байгаа гэнэ.

	Бид чинь жаал амсхийгээд урах мэрэх ажлаа үргэлжлүүлэхэд нөхөд минь үхэж эхэлдэг. Хожим бид энэ учрыг мэдсэн юм. Бидний хоолонд хор хийдэг юм байна лээ. Бид нар ийм хоолноос болгоомжилж явдаг боловч өлсөхийн эрхэнд идчихээд шүдээ ярзайлган тэрийж ойчдог. Өөр нэг айхавтар үнэртэй хорыг оготнын замд цацсан байхад дороо л үхэж байгаа юм. Бидний дунд Зэгэл гэдэг овжин зальт оготно байсан. Зэгэл бидэнд хураалттай барааг давхраар нь цоолж хэнд ч хэрэггүй болгох арга зааж өгсөн. Зэгэл шинэ жилээр чанасан банш идэх гэж яваад замдаа Борхүүгийн тавьсан занганд орж биднээсээ салан одсон юм гээд санаа алдав. Оготно хүүгийн ярианд уярсан Сүүлэнхүү санаа алдаж,

	— Та нар маргаашаас эхэлж өвс идэж ус уу! Хүний хувцас хунар битгий урж тасдаж бай! гэв.

	Зовлонгоо ярьж уйлагнасан оготнохүү, овгийнхоо муу зуршилд гомдон дахин юу ч хэлсэнгүй явж одлоо.

	 

	ШИДЭТ ТАЯГ

	 

	Гэрээс гарах арга олсон Сүүлэнхүү унтаж байгаа хүмүүсийг сэрээхгүй гэж их л сэрэмжлэн оготнохүүгийн мөрөөр гэтэн гэтэн мөлхсөөр хойд авдрын доогуур шургавал том нүх дайралджээ. Сүүлэнхүү тэр нүхээр гулсан тас харанхуйн дунд тэмтэрч явав. Хааяа хатуу газар ёрдойсон чулуу биеийг нь хатгаж учиргүй өвтгөнө. Тэгж ахисаар нэгэн нугачааг өнгөртөл том жижиг долоон бор оготно тал талаас нь дайрч зарим нь хөлөөс нь зарим нь нуруунаас нь чангааж золтой л зулгаачихсангүй. Нэг бүдүүн бие гүйцсэн бор оготно арай л нүүрийнх нь арьсыг хуу татчихсангүй.

	Сүүлэнхүү хойноос довтолсныг өшиглөж, урдаас дайрсныг цохин унагаасаар нүхнээс арай чамай гарав. Гадаа тас харанхуй, салхи исгэрч, газар тэнгэр хоёрыг цасан шуурга холбож нүүр нүдгүй шавхчиж байв. Гэнэт хүчтэй цасан шуурга Сүүлэнхүүг агаарт хөөргөлөө. Цааш юу болсныг Сүүлэнхүү огт мэдсэнгүй. Нэг сэрвэл цас мөсөөр бүрхэгдсэн мөсөн гэрт, янз бүрийн мөсөн чихэр боов өрөөтэй таваг тавьсан ширээний дэргэд сууж байлаа. Мөсөн тооноор уур савсаж мөсөн унинаас усан дусал тог тог хийн мөсөн тосгуурт дусалж байв. Гэрийн дотор тавигдсан эд хэрэглэл цөм цас мөсөөр бүтжээ. Сүүлэнхүүгийн хамаг бие тэс хөлдөөд усан цэврүү гүйж туйлын ихээр өвтгөхөд хоёр нүднээс нь нулимс бороо орж байгаа мэт урсав. Гэрийн хоймор мөсөн олбог дээр суусан цасан өвгөн Сүүлэнхүүг ажин харснаа,

	— Битгий уйл, хүү минь! Чи яаж байгаад цас мөсний оронд ирэв ээ? Наад тавагтай идээнээсээ ид гэв. Сүүлэнхүү мөсөн чихрээс нэгийг авч хазаад даасангүй шүдээ булгалах дөхсөн учир амандаа хийж хүлхэв.

	— Хүү минь чи дуугараач! Чи яаж байгаад цас мөсний оронд ирэв ээ? Сүүлэнхүү амандаа дүүрэн юмтай болохоор бас л хариу хэлсэнгүй. Тэгсээр сая чихрээ идэж дуусмагцаа:

	— Боов яаж төрдгийг үзэхээр гартал гэнэтийн учралаар танайд ирэв. Борхүү над «түүнийг үзэхэд нэг жил хэрэгтэй» гэв. Яаж нэг жилийг хүлээх билээ. Нэг л өдөр үзвэл сайн сан гэж Сүүлэнхүү хошуугаа цорвойлгон хэлэв.

	— Боов яаж төрдгийг нэг өдөр үзнэ гэнэ үү? Даанч сэтгэшгүй санаа санаж дээ. Гэвч би чамд нэг удаа тусалъя гэж цас мөсний өвгөн айлдлаа. Тэр өвгөний гарт чүдэнзний хэртэй мөнгөн таяг тооноор туссан нарны гэрэлд гялалзаж байв.

	— Энэ бол жинхэнэ үлгэрийн шидэт таяг даа! хүү минь! «Санасан газар минь саадгүй хүргэ!» гээд таягаараа гурав дохиорой гэв.

	Сүүлэнхүү учиргүй баярлан гэрээс гартал цасан хуй түүнийг мэлийсэн цагаан талд авчрав. Цаг алдаад яах вэ гэж Сүүлэнхүү бодоод,

	— Санасан газар минь саадгүй хүргээрэй! Одоохон би машин тракторын засварын газар очсон байх болтугай гээд өнөө таягаараа гурав дохив.

	 

	 

	ГЭНЭТ АЛГА БОЛСОН НЬ

	 

	Сүүлэнхүүг машин тракторын засварын газрын хаалгаар ортол халуун агаар урдаас нь төөнөв. Цас мөсний орноос ирсэн Сүүлэнхүүд тасалгааны жирийн дулаан тэгж санагдсан байжээ.

	Тэндхийн чих дүлийрэм дуу чимээнээс тэр золтой л ухаан алдчихсангүй. Хэдэн арван суурь машин нүргэлэн дуугарч байгаа ажээ. Машин бүрийн дэргэд нэг нэг хүн ажиллана. Хүн суурь машины товчийг дарахад түүний бул эргэлдэн хутганд ойртож ямар нэг юм зорж байв.

	Сүүлэнхүүгийн дөжрөө аажмаар гарч энэ тэр юм ажиглаж эхлэв. Тэгтэл халуун хайлмал зоргодос эрчлэн харвах мэт унахдаа түүний баруун чихийг сэт авав. Хорсож өвдөхийн эрхэнд дуу алдан хашхирснаа «токарьч залуу бариад авчхаж юу магад, цаашдын аялалд минь саад болж болзошгүй» гэж бодоод бушуухан суурь машины хажуу өнцөгт нуугдав.

	Халуун гэдэг нь жигтэйхэн, харин гадаа бол хамаг юмс тэс хөлдүү бөгөөд цан хүүрэгт хучигджээ. Сүүлэнхүүгийн хөлс гоожиж, бараг бүтэж үхэх шахав. Ингэж хэсэг зуур хоргодож байтал тэнгэр нижигнэх шиг дуу гарах нь тэр. Нөгөө талын асар том хаалга алгуур нээгдэж трактор яндангаараа цэнхэр утаа олгойдуулсаар ирж явав. Энэхүү аварга биет оньсон хөдөлгүүрийг алмайран харж байхад нь өргөн палигар гинж гулссаар Сүүлэнхүүд мэдэгдэлгүй дөхөв. Аз болж хажуу тийш бултахад саваа төмөрт тээглэн хоёр гинжний хооронд ойчсонд трактор түүнд ямар ч гэм хүргэлгүй дээгүүр нь өнгөрөв. Тэр трактор ч араасаа хэдэн угсраа гялгар төмрүүд зүүжээ. Сүүлэнхүү гялгар төмөрт ойртож нүүрээ харлаа. Чихээ хулгар болсонд тэр харамсаж дүрсгүй хүүхдүүд намайг «хулгар чихт Сүүлэнхүү» гэж хочилно доо гэхээс нүүр нь улайв. Гэвч өчигдөрхөн нүүрээ шинэхэн улаан будгаар будсан болохоор хэнд ч анзаарагдахгүй ажээ.

	— Чи битгий чихээ бариад байгаач! Наадах чинь яачихсан юм бэ гэх дуу гарахад Сүүлэнхүү цочиж ийш тийшээ харсан боловч юу ч олж үзсэнгүй.

	— Энэ чинь өмнөө байгаа юм хардаггүй сохор юм уу? гэж ахиад даажигнав. Сүүлэнхүү сая, өнөөх гялгар төмөр ярьж байгааг ухаарав.

	— Намайг анжис гэдэг. Би төмөр морь-трактортойгоо хоёул хаврын тариалалтад гарахаар бэлтгэж байна. Би газар хагалж чадна. Чи юу хийж чадах вэ? Боов л идэж чадна биз дээ гэж даажигналаа.

	Сүүлэнхүү доромжлуулсандаа гомдож анжсыг цохиод автал гараа хурц ирэд нь эсгэчхэв. Өвдсөндөө нэг гараа, нөгөө гараараа барив.

	— Яав? Гараа эсгэчхэв үү? Намайг өнөөдөр ирлэсэн болохоор хурц байгаа шүү. Надтай болгоомжтой харилцахгүй бол болохгүй гэж анжис хэлэв. Анжис Сүүлэнхүүг нүднээсээ бөөн бөөн нулимс дуслуулж байгааг харав.

	— За битгий уйл! Эр хүн зоригтой байдаг юм. Би чулуутай зодолдож хэчнээн удаа биеэ эмтлэвч, эзнийг ирлэж эмчилж өгтөл ер уйлахгүй байдаг юм. Тэсвэрлэж үз! гэж анжис аргадав.

	Энэ үед Сүүлэнхүүг хүчтэй салхи хуй газраас хийдүүлэн өргөж тэнгэрт аваачих шиг боллоо. Энэ нь тракторын жолооч хоёр хуруугаараа бүслэхээр нь өргөөд сайн ажиж харахын тул нүдэндээ ойртуулсан хэрэг байжээ.

	— Ямар догь хүүхэлдэй вэ? Сүүлээр хийж шүү. Та нарын хэн чинь урлаа вэ? гэж хашхираад,

	— Охиндоо аваачиж өгье. Охин минь хүүхэлдэйн баярт хэрэглэг гэж өвөртлөх гэтэл Сүүлэнхүү,

	— Би хүүхэлдэй биш шүү! Үлгэрийн баатар Сүүлэнхүү байна гэж под хийсэн хариулт өгөв. Олон суурь машины байшин доргим чимээнд тракторч залуу, Сүүлэнхүүгийн энэ үгийг дуулаагүй бололтой. Харин нөхөд нь Сүүлэнхүүг дамжуулан үзэж байхдаа гараараа барьж хоёр удаагийн шархыг нь хөндөж өвтгөхөд салахын мөн болж:

	— Санасан газар минь саадгүй хүргээрэй гэж хэлээд таягаараа гурав дохиод одов.

	Гартаа барьж байсан хүүхэлдэй илбийн үзэгдэл лугаа адил гэнэт алга болсонд өнөөх залуус гайхахын ихээр гайхаж эрэвч олсонгүй, сураглавч сураг гаргасангүй.

	 

	 

	ГУРВАН ЗУУН НАЯН НӨХӨД

	 

	Сүүлэнхүү үр ургуулах тасалгаанд ирсэн байжээ. Энд бас л хаврын тариалалтад бэлтгэж байх ажээ. Эмч шиг цагаан хувцастай хүн үр соёолох, ургах хүчийг шалгахаар дөрвөн зуун ширхэг үр авч түүнийгээ зуу зуугаар нь дөрөв хуваагаад шороотой хайрцагт ижил хэмжээтэйгээр бие биесээс нь зайдуу суулгав.

	Тасалгааны дулаан хэвийн байна гэдгийг Сүүлэнхүү халуун хүйтнийг хэмжигч хэмжүүрийг хараад мэдлээ. Үр ургахыг хүлээсэн арван дөрөв хоног Сүүлэнхүүд хамгийн зовлонтой үе шиг санагджээ. Сүүлэнхүү төрснөөсөө хойш нэг ч удаа тухтай унтаж үзээгүй болохоор энд ёстой ханатлаа нойрсож тэр зовлонг гэтлэхээр шийдсэн гэнэ. Тэгтэл түүнийг нойрон дунд нь бөөн уйлаан майлаан сэрээчхэв.

	«Үр ургуулах тасалгаанд юу байдаг сан билээ. Надаас өөр хэн байх билээ? Хачин юм даа. Ямар золиг нь хаана уйлж байна вэ?» гэж Сүүлэнхүү бодоод эргэн тойрон эрээд олсонгүй. Ингээд гайхшаа баран дэмий л зогсоод чагнавал уйлах дуу үр ургуулах хайрцгаас осолгүй гарч байв. Соёолсон үрүүд уйлж байлаа. Эдэнд ямар зовлон тохиолдоо юм бол гэж Сүүлэнхүү өрөвдөөд;

	— Үрүүд минь та нарт ямар золгүй явдал учрав? гэж асуувал соёолсон үрүүд нэгэн дуугаар:

	— Бид анх дөрвөн зуу байсныг чи мэднэ шүү дээ. Одоо тэгэхэд хорь маань аюулт харуу өвчнөөр өвчилж үхжээ. Бид тэднийхээ хойноос таван минутын гашуудал зарлаад уйлалдаж байна гэв. Сүүлэнхүү нас барсан хорин нөхдөө хүндэтгэж малгайгаа авч зогсов.

	— Нөгөө цагаан хувцастай агрономч дөрвөн зуун үрээс гурван зуун ная нь соёолж бусад нь харуу өвчнөөр үхэж гэдгийг мэдээд тариалах үрүүдээ хордуулж өвчнийг устгах арга хэмжээ авчээ.

	Агрономчийн удирдлагаар хамгаалалтын хувцастай хүмүүс формалин хэмээх хороор тариалах үрийг хордуулж бөөгнүүлэн брезентээр хучив. Сүүлэнхүү хамгаалалтын хувцасгүй учир хордож, үрүүдтэй хамт хутгалдан дарагдчихжээ. Хучлагыг авч сэврээхэд нар салхи үзэж сая нэг юм ухаан орж сэргэжээ. Тэгээд улаан буудайн үрүүдтэй тариалангийн талбайд уулзахаар тохиролцоод салах ёс гүйцэтгэн:

	— Санасан газар минь саадгүй хүргээрэй гэж хэлээд шидэт таягаараа гурав дохиод үүлтэй тэнгэрээс доохнуур, үзүүртэй модноос дээхнүүр нисэж явав.

	 

	 

	ТАЛ ДАХЬ ХОТХОН

	 

	Өчигдөрхөн хоосон байсан талд өнөөдөр бяцхан хот боссон байлаа. Сүүлэнхүүд энэ хот таалагджээ. Дөрвөн дугуйтай тэргэн дээр байрлуулсан байшингуудын яндангаар утаа савсана.

	Сүүлэнхүү нэг тийм байшингийн шатаар өгстөл гишгүүр нь хоорондоо хол хол зайтай тул гурав дахь гишгүүрээс дөрөв дэх гишгүүр рүү үсэрч дүүжигнэхдээ барьц алдаж доош нисэв. Тэгэхдээ шатны доогуур хийсэн орж, ширүүн салхинаас амь хоргодож байсан хамхуул дээр унаж, амь мэнд бие бүтэн үлджээ. Сүүлэнхүү саяны аймшигт явдлаас хашралгүй ахиад шат өөд урьдынхаас улам эрэмгий мацав.

	Тэгтэл хаалга нээгдэж нэгэн бадриун эр гарч ирэв. Сүүлэнхүү тэр хүнийг машин тракторын засварын газарт дайралдсан тракторч залуу гэж танив. Энэ залуу энд ирсэн хойно миний гарыг эсгэдэг «хад мөргөгч» анжис ч лав ирсэндээ, аяар очиж уулзъя гэж бодов.

	Байшин дотор зуухан дээр гурилтай хоол буцалж байв.

	— Маргааш өглөө тариалалтад тракторууд маань хэдэн цагт хөдлөх вэ? гэж хоол хутгаж суугаа эмэгтэйг асуухад номоос хараагаа салгахгүй сууж байсан хархүү:

	— Яг 8 цагт гэв. 

	Байшингууд дугуйн дээр суурилагдсан учир Сүүлэнхүү тэдгээрийг өөрөө явж иржээ гэж ойлголоо.

	 

	 

	ШОРООНД БУЛУУЛАВ

	 

	Үүр манхайтал цайж, чогчиго шогшрон тал дахь хотод өглөө болсныг тунхаглав. Удалгүй хэдэн арван тракторын дуу нижигнэлээ. Нүргээнтэй тэр дуу чихний хэнгэрэг хагалмаар тийм чанга дуугарав. Тракторууд анжиснуудаа чирэн цуварсаар тариалангийн талбайд орж очив. Анжиснууд газрыг хагалж сэвсгэр зөөлөн болгоно. Сүүлэнхүү нөхдийнхөө дунд «хад мөргөгч» хэмээх хочтой танил анжсаа даган явж байлаа. «Хад мөргөгч» анжис Сүүлэнхүүд:

	— Энд үр тарианы ургамлын үр суулгах гэж байгаа болохоор зургаа долоохон сантиметр гүн хагалж байгаа юм гэж тайлбарлажээ. Энэ ярианаас Сүүлэнхүү нэг зүйлийг ойлгоогүй учир ахин лавламаар санагдаад:

	— Ямар үр тарианы... гэтэл

	— Яагаа вэ, улаан буудай, арвай, овьёос... гэж «хад мөргөгч» хариуллаа.

	Тэдний араас үр цацах машин явж байлаа. Үр цацах машины үр гоожуулах хоолойгоос улаан буудайн үр талбайд жигд гоожиж байв. Сүүлэнхүү үүнийг сонирхон харж яваад анжис хагалж өнгөрсөн шуудуу дотор хатуу шороонд бүдэрч унав.

	Сүүлэнхүүг босож амжаагүй байтал шороо нурж амьсгаа авах чадалгүй болтол битүү булжээ. Түүний дээгүүр борной явж өнгөрөхдөө шороогоор бүүр хучиж орхив.

	 

	 

	ЧИЙГИЙН УЛААН ХОРХОЙТОЙ ТАНИЛЦАВ

	 

	Сүүлэнхүүг шороонд булуулаад хөдөлж ядан хэвтэж байхад хөлийнх нь хажуугаар нэг юм гулсан өнгөрөх шиг болов.

	Сүүлэнхүү тэр юмны явсан газраар шороо нурахыг сонсоод ямар амьтан явж байгаа юм бол гэж бодон «Авраарай», «Туслаарай» гэж дуудах гэсэн боловч шороо ам руу нь ороод чадсангүй.

	Түр зуурын бороо ороод өнгөрчээ. Газар их чийгтэй байна. Цэвэр агаар амьсгалъя гэх дуун гарав. Сүүлэнхүү бүхий л чадлаа шавхаж дээрээсээ дарсан шороог унаган, өндийж харвал хоёр нарийхан амьтан гулалзан мөлхөж явав.

	— Та нар чинь хаанаас гараад ирэв? Нэр алдар хэн гэдэг билээ? гэж Сүүлэнхүү асуув.

	— Биднийг чийгийн улаан хорхой гэдэг гэв.

	Чийгийн улаан хорхойн бие цагариг булчингаас тогтжээ. Цагариг булчингийн агшихад чийгийн улаан хорхойн бие нарийсаж урт болж байхыг Сүүлэнхүү ажив.

	— Би Сүүлэнхүү гэгч байна. Боов яаж төрдгийг үзэхээр явж байна гэв. Тэгтэл үүлний завсраар нар шагайж газар ээв.

	— Ямар бүтэж үхмээр халуун юм бэ? Буцъя гэж нөгөө нэг чийгийн улаан хорхой хэлэв.

	— Тануусын гэр чинь хаана байдаг юм бэ? гэж Сүүлэнхүүг асуухад чийгийн улаан хорхой;

	— Бидний гэр тэр харагдаж байна гэж газар доогуур шургасан савхны хэртэй нүхийг заалаа.

	— Одоо бид гэр оронгүй болчихсон. Саяны анжис бидний орон гэрийг эвдэж, шороо чулуугаар таглаж орхилоо. Түүгээр ч барахгүй ганц биеийг минь хувааж хоёр болгосон. Гэсэн ч бид хоёул болсондоо муудах юм алга. Ёстой хөгжилтэй байна гэлээ. Сүүлэнхүү тэдний нүдийг олж харах гэж хичээгээд ололгүй:

	— Хүүе, чийгийн улаан хорхой чиний нүд хаана байна? гэв. Бид төрөлхөөсөө нүдгүй боловч гэрэлтэй, гэрэлгүй хоёрыг чамаас дутахгүй ялгана шүү гэж хариулав.

	— Та нар хоолоо яаж олж иддэг юм бэ? гэж Сүүлэнхүү угийн сониуч зангаараа бас шалгаав.

	— Иддэг ургамлаа навчны нь үнэрээр ялгаж мэддэг. Бидний хамар ч тэргүүн зэргийн үнэрч шүү. Харин бид чамайг үнэрлээд жинхэнэ хүн биш гэдгийг мэдсэн. Яагаад гэвэл чамаас хонины сүүл үнэртэж байна. Чи бол жирийн өөхөн хүн л юм. Харин чи «Боов яаж төрдгийг» үзэхээр яваа чинь сайшаалтай байна. Бид юм мэдэж авахын төлөө ингэж махран мэрийдэг хүмүүст дуртай.

	Чийгийн улаан хорхой бид ч гэсэн тэр боовыг чинь төрүүлэхэд тус хүргэдэг юм шүү гэлээ.

	— Та нар овоо зөв ярьж байснаа сүүлд нь ичихгүй дэгсдүүлж орхилоо. Ийм турь муутай өчүүхэн амьтан байж боов төрөхөд яаж тус хүргэдэг юм бэ?

	— Чамд ч бүтэн цагийн ном заахаас болохгүй юм байна. Анжис чийгийн улаан хорхой хоёр чинь адилхан газар боловсруулдаг юм шүү дээ. Чийгийн улаан хорхой биднийг байгаль эх төрүүлсэн. Анжсыг хүн төрүүлсэн. Анжис биднийг бодоход агуу их хүчтэй юм. Гэхдээ анжис бол хүнгүйгээр юуг ч бүтээж чадахгүй, зүгээр л нэг төмөр юм. Харин чийгийн улаан хорхой бид газар унасан навчийг нүхэндээ зөөж хөрсөн дэх ялзмагийг ихэсгэж хар хөрсийг бий болгоход хүмүүст тусалдаг.

	— Аа тийм байж. Өөр яадаг вэ? гэж Сүүлэнхүү лавлав.

	— Чийгийн улаан хорхой бидний явсан нүхээр ус чийг, агаар хөрсөнд амархан нэвтэрч ордог гэж хэлэв.

	Энэ үед тэнгэр цэлмэж, бөөн бөөн үүл өмнийг чиглэн нүүж үүлэн чөлөөний нар хурцаар шарж эхлэв. Чийгийн улаан хорхой, халууныг тэсвэрлэдэггүй болохоороо сийрэг хөрсөнд хурц хошуугаараа өрөмдөж, өөртөө нүх гарган гүн рүү шургаж одох нь тэр.

	— Баяртай, хүндэт чийгийн улаан хорхой минь. Бид дахиад уулзаж мэднэ гэж хэлээд Сүүлэнхүү түүнийг үдэн хоцров.

	Чийгийн улаан хорхойн өмнө нягт хөрс дайралдсанд тэр бээр хөрс шороо идэж байгаа юм шиг түүний хэсгүүдийг амаараа залгиж гэдсээрээ дамжуулан гаргаж байв.

	Сүүлэнхүү чийгийн улаан хорхойг өөртөө савх модны хэрийн нүх гарган газрын гүнд далд ортол үдэж зогсов.

	 

	 

	СҮҮЛЭНХҮҮ ХОРЛОГЧИДТОЙ ТЭМЦЭЛДЭЖ БАЙГААД ОНГОЦ ХҮНГЭНЭХИЙГ СОНСМОГЦ УХААН АЛДАВ

	 

	Тарьсан үр соёолж, тариалангийн талбай ногооров. Ногоон соёонууд наранд баяр хүргэж байлаа. Нар инээвхийлж, тэднийг халуун илчээрээ хайрлана. Сүүлэнхүү ногоон соёонуудыг нартай тийм дотно байхыг үзээд атаархав. Нар улбар шар туяагаа тусгасаар уулын цаагуур далд орохдоо ногоон соёонуудад хандаж:

	— Баяртай, хүүхдүүд минь! Баяртай! Маргааш болтол баяртай! Сар эгчийнхээ дэргэд тавтай нойрсоорой! гэж хэлэв.            

	Ногоон соёонууд хэзээ нарны хүүхэд болчихсон юм бэ? гэж бодов. Тэгээд Сүүлэнхүү:

	— Ногоон соёонуудаа! Нар, та нарын ээж юм уу? гэж асуулаа.

	— Тиймээ. Нар бидний бас нэг ээж байгаа юм. Нар, ус, агаар гурав биднийг газрын хөрсөнд булаатай байхад минь ургууллаа. Нар бидний дээлийг ийм гоё ногооноор будаж өгсөн юм.

	Сүүлэнхүү энэ үгсийн учрыг бүрэн гүйцэд ойлгож барсангүй. Учир нь түүнийг сайн мэдэхийн тулд эрдэм сурах хэрэгтэй.

	Сүүлэнхүү эрдэмд суралцаагүй болохоор түүний ухаан одоохондоо дэмийгээс дэмий байлаа.

	Аажимдаа ногоон соёонуудад гай учирсныг Сүүлэнхүү мэдэв. Ногоон соёонуудын зарим нь хорчийн хатаж, өсөлт нь муудав. Өвсний бясаа гэдэг ховдог шавж ногоон соёонуудын шим шүүсийг сорон хооллож байжээ. Эмэгчин бясаа нь иш дотор үүр засаж өндөглөжээ.

	Сүүлэнхүү хэд хэдэн өвсний бясааг цохиж алсан боловч тэд цөөрсөн шинжгүй, харин ч язганалдан гүйлдэж улам даврах ажээ. Агрономч, өвсний бясааны хорлолыг үзээд машинаар сүрэг тахиа авчруулав. Тахианууд:

	— Хаана байна. Энд байна. Амттайхан хоол гэлцэн өвсний бясааг идэж дуусгав. Ногоон соёонуудад учирсан гай үүгээр төгсгөл болсонгүй.

	Сүүлэнхүү бас нэг өдөр амандаа тариа зууж яваа шар хулганатай дайралдав.

	— Чи яагаад тариа идэж байгаа юм. Тавь! гэхэд тэр хулгана үг дуугарсангүй. Сүүлэнхүү, түүний хойноос хөөж гүйцэхгүй болохоороо газраас чулуу авч шидээд зүүн хөлийг нь онов. Энэ хулганыг шар чичүүл гэдэг ажээ. Зуны цагт шар чичүүлүүд ургамлын ногоон хэсгээр хооллодог. Шар чичүүлүүдийн идсэн ногоон соёонууд энд тэндээ гялгар толбо авчээ. Сүүлэнхүүд хөлөө өвдтөл цохиулсан саяны шар чичүүл Сүүлэнхүүг ямар амьтан болохыг нь тагнаж мэдээд;

	— Тэр гайхал чинь хүн биш юм. Жирийн л нэг сүүлээр хийсэн хүүхэлдэй байна гэж даргадаа мэдээлэхэд дарга, шар чичүүлүүдийг түргэн жагсаах тушаал гаргаж,

	— За хөдөлцгөөе! Хоёр цуваа болж жагсаад! Нэгдүгээр цуваа нь зүүн жигүүрээр, хоёрдугаар цуваа нь баруун жигүүрээр хөдөлнө. Заавал амьдаар нь барь! Сүүл ямар амттай байдгийг үзье. Дандаа ногоо идсээр байгаад уйдаж үхлээ гэжээ.

	Дарга өөрөө шилдэг таван цэргээр биеэ хамгаалуулаад жууз дотор суув. Жууз гэдэг нь хоёр шар чичүүлийн нуруун дээр тэгнэн ачсан морин шарилжийн хэдэн бүдүүн иш ажээ. Бүрээч нарыг, довтолгооны бүрээ үлээсний дараа таван минут болоход Сүүлэнхүү шар чичүүлийн бүхэл армид бүслэгдсэн байв.

	Сүүлэнхүү самбаатай хөдөлж хэсэг шавар ховхолж аваад хэдэн шар чичүүлийг цохин унагаахад бүслэлт сэт үсэрч арми замбараагүй ухарч эхэллээ.

	Сүүлэнхүү энэ чөлөөг ашиглаж дараачийн довтолгооноос хамгаалах бэхлэлт яаралтай байгуулж, шавар бөөрөнхийлж хатаагаад шидэх сумнууд хийв.

	Тэгтэл шар чичүүлүүд довтолгоогоо үргэлжлүүлсэнгүй. Тэд зуур замдаа, тариачдын хаясан, хордуулсан өгөөш идэцгээгээд үхжээ. Харин ногоон соёонуудад «дэвхрэг» гэдэг өөр нэг дайсан бий болов.

	Дэвхрэгүүд олон арваараа нисэлдэж, ногоон соёонуудыг идэж сүйтгэснээр барахгүй Сүүлэнхүүд хүртэл халджээ. Сүүлэнхүү дэвхрэгүүдийг хөөгөөд гүйцэхгүй байв. Энэ үед Сүүлэнхүү шидэт таягаа санаж:

	— За гайгүй. Дэвхрэг та нарыг уу! Надад шидэт таяг байсан цагт та нарыг гүйцэхдээ л гүйцнэ гэж хэлээд өвөр түрийгээ тэмтрэн үзвэл шидэт таяг алга болжээ.

	— Хайран таяг! Санасан газар минь саадгүй хүргэдэг ачтай таяг минь! гэж Сүүлэнхүү гашуудан байхад агрономчийн заавраар дэвхрэгүүдийг устгахаар тариалангийн талбайд онгоц хор шүршин өнгөрөв.

	Сүүлэнхүү онгоцны дуу сонсмогц ухаан алдан унажээ. Сүүлэнхүү хамгаалалтын хувцасгүй болохоор шүршсэн хоронд хордогджээ.

	 

	 

	ХАЛУУН САЛХИ. ЦАНГААГАА ГАРГАВ.

	ЮУН ОЙ БИЛЭЭ

	 

	Аюулт дэвхрэгээс салсандаа улаан буудайн ногоон түрүүнүүд баярлалдавч сайн санаат Сүүлэнхүүг хордож унахад харамсан гашуудлаа. Салхины аясыг дагаж найган ганхахдаа дуртай «Ганхалзуур» нэрт нэг улаан буудайн ногоон түрүү мэргэн арга олж;

	— Нөхөд өө! Сүүлэнхүүг би амархан сэхээж чадна гэж шуугиан дэгдээв.

	— Сэхээвэл ямар сайн бэ? Тэр чинь ёстой тусч жаал шүү гэж нэг түрүү бөхөлзөв.

	— Наадах чинь дэмий юм ярих юм. Агрономч шиг эрдэм чадалтай биш. Яаж чадах вэ. Ямар нэг цуу үг тарааж байна гэж «Ганхалзуур» нэрт өнөө ногоон түрүүтэй, саявтархан үндсээрээ газрын гүнээс ус булаацалдсан өөр нэг түрүү цэцэрхэв.

	— Ээ, чи намайг юу ч чадахгүй чалчаа амьтан гэж бодно уу. За яах вэ, үзнэ дээ. Бидний түрүүнүүд жинхэнэ улаан буудай болтлоо боловсорч гүйцээгүй байхдаа сүү байдгийг чи мэдэхгүй байх. Энэ сүүнээс Сүүлэнхүүгийн ам руу цутгаж өгвөл сэхнэ гэхэд:

	— Тэнэг амьтан! Чам шиг тэнэг манайхны улаан буудайн овгийнхонд байхгүй гэж ус шорооны хаан, миний хүндэт өвөг хоёрдугаар буудайныхаа нэрээр тангараглая. Хэн өөрийн биеэс өрөөл бусдад өгч байсан юм бэ? Чиний ухаан шүү юм чинь лууль, шарилжийн ухаан болохоос улаан буудайнх биш гэв.

	Тэгэхэд бусад түрүүнүүд саяны үгийг эрс няцааж:

	— Сүүлэнхүүд туслах нь зөв. Тэр бидний төлөө бясааг алж, шар чичүүлтэй тулалдаж, дэвхрэгүүдийг үзэн ядаж байсан. Чи ёстой хар амиа бодсон амьтан гэж өнөө улаан буудайн түрүүг тал талаас нь зэмлэж, зарим нь үүнийг улаан буудайн орноос хөөе ч гэж санал гаргав.

	Улаан буудайн ногоон түрүүнээс гарсан сүү Сүүлэнхүүг үхлээс аварлаа. Сүүлэнхүү эртний үлгэрийн баатруудын заншлаар:

	— Ямар их унтав аа? гэсээр босож ирлээ. Түрүүнүүд;

	— Чи унтсан биш дэвхрэгийг устгадаг хоронд хорлогдож ойчсон гэж хэлэв. Энэ үгийг хэлж дуусаагүй байтал баруун өмнө зүгээс хуурай халуун салхи салхилж хээр талын өвс ногоо гандан хур бороо огт орохгүй боллоо.

	Чийггүй болсон ой мод, хатсан навчаа унжийлган уйтгартай харагдана. Ургамал амьтныг халуун салхиар түлтэл халааж, сэрүүн амьсгал үл өгөгч аймшигт ган иржээ. Улаан буудайн ногоон түрүүнүүд ундаар дутагдаж өсөж өндийхөө болив. Тэд өдөржин халуун салхины аясаар эцтэлээ найгана.

	Сүүлэнхүүгийн ам цангаж, арга ядахдаа ногооны газар очиж байцайны гол мэрж байтал өнөөх байцаа Сүүлэнхүүг дэлбээтэйгээ хамт хумьж орхив. Сүүлэнхүү халуун өдөр толгой дээгүүрээ дээл нөмөрсөн мэт байцайны дотор бүгчимдэж:

	— Хүүе, байцаа минь чи яаж байна аа? Би бүтэж үхлээ гэж дорой дуугаар өгүүлэв.

	— Би ч бас хэцүүдлээ. Хамаг ундааг минь хуурай халуун салхи булааж авлаа. Үлдсэн ундаагаа алдахгүй тулд дэлбээгээ хумьж хамгаалахаас өөр нөхцөлгүй боллоо гэв.

	— Тэглээ ч гэсэндээ. Дэлбээгээ ганцхан минутын хэртэй нээгээч дээ? Би гаръя! гэж Сүүлэнхүү байцайнаас гуйв.

	Сүүлэнхүүг байцайнаас гарч ирэхэд халуун нар хурцаар шарж хамаг биеэс нь хөлс дуслууллаа.

	Энэ үед шуудуугаар ус урсаж ирээд Сүүлэнхүү тэр рүү харайж ороогүй бол цасан охин шиг хайлж алга болох байв.

	Сүүлэнхүү шуудууны уснаас ханатлаа ууж аваад, шуудууны хоёр хөвөөгөөр ургасан зурвас ойн сүүдэрт сууж амарлаа. Зурвас ойг хүмүүс тариалангаа хамгаалж тарьжээ. Өөр нэг газарт нартай бороо орж байх ажээ. Тэнгэрт ер үүлгүй цэлмэг байхад бороо ордгийг Сүүлэнхүү амьдралдаа үзээгүй учир сонирхон гүйж хүрвэл эргэлдэх шүршүүрийн цоргонуудаас усан дусал тал тал тийш цацагдаж байв. Цангаж хатсан газар цацагдсан усыг ховдгоор ууна.

	Улаан буудайн түрүү үндсээрээ залгилж, ишээрээ дамжуулан ус ууж цангаагаа гаргалаа. Ингэж хатаж цангасан бүхэн сэргэж, хатангир мангас болох гангийн эзнийг хөөсөнд Сүүлэнхүү баярлав.

	 

	 

	СҮҮЛЭНХҮҮ ТАРИАН ТАЛБАЙД

	 

	Хаагуур нь ч нэвтэрч болмооргүй битүү ширэнгэ ойд орчихсон юм шиг Сүүлэнхүүд санагдана. Энэ сэтгэгдэл Сүүлэнхүүг «Ойгоор явж байгаа биш, улаан буудайн тариалан дундуур явж байгаа юм шүү дээ» гэж зориуд бодуулахад хүргэх аж. Долоодугаар сараас хойш улаан буудайн өнгө шаргалтаж эхлэв.

	Нэг өдөр нартай байтал гэнэт их үүл гарч, тэнгэр нижигнэн дуугарч, зурвас гэрэл хоромхон гялсхийн, Сүүлэнхүүгийн толгойг үрэл шиг бөөрөнхий мөндөр цохилов. Сүүлэнхүү өвдөхийн эрхэнд толгойгоо барин газар шургачиж унав. Улаан буудайнууд энд тэнд орилолдож, зарим нь түрүүгээ даахгүй газарт налан унаж байв. «Тэнгэрийн үүл биднийг бөмбөгдөв» гэж хашхиралдаж байх нь улаан буудайн хэлээр «Мөндөр цохиж байна» гэсэн үг байжээ.

	Ширүүн мөндөр өнгөрсний дараа агрономч хүрч ирээд:

	— Айхавтар аюул дайрлаа. Тарианы үр мөндөртэй бороонд цохиулж амархан муудна гэж ярихыг сонсоод Сүүлэнхүү тариа хураах цаг ойртжээ гэж ойлголоо. Удалгүй намар болж, комбайнууд тариалангийн талбайд орж ирэв. Комбайны өмнө аварга том сэнс газраар эргэлдэж байв. Сүүлэнхүү:

	— Сэнс минь сайн байна уу? гэж мэндлэхэд тэд,

	— Хи хи хи гэж доогтойгоор инээлдэж,

	— Сэнс байна уу, юу байна? Чамд үзүүлье л дээ гэж хэлээд Сүүлэнхүүг хаман авч агшин зуур хурц хутганд ойртууллаа. Тэгээд:

	— Одоо биднийг юу гэж нэрлэдгийг ойлгов уу? гэж асуув.

	Сүүлэнхүү айснаасаа болж царай нь зэвхий цайгаад арай ядан нэг үг дуугарчээ. Сүүлэнхүүгийн чухам юу гэж хэлсэн нь комбайны моторын дуунд сонсогдсонгүй.

	— Сүүлэнхүү чи болгоомжгүйгээс болж техникийн аюулгүй байдлыг сахиж чадалгүй хар толгойгоо хурц хутганд хяргуулах дөхлөө. Биднийг хамуур гэдэг юм гээд Сүүлэнхүүг эргэлт дундаа комбайны тэвш рүү шидэж орхилоо. Тэнд Сүүлэнхүү хөлөө хугалах буюу ер ямар нэг гэмтэлд учралгүй эсэн мэнд буув. Юу гэвэл цайруулсан тарианы дээр шигдтэлээ ойчиж, зөвхөн толгой нь цухуйж байхад шигшүүрээс гөвсөн тариа урсан ирж Сүүлэнхүүг тариан далайд улам бүр живүүлээд улмаар автомашины тэвш рүү урсгачихжээ.

	Сүүлэнхүү самбаатай тулдаа автомашины тэвш рүү тариа гоожих үед харайж тэвшний ирмэгээс барьж аваад тарианд ахин дарагдаж бүтэж үхэхээс аврагдав. Сүүлэнхүү ингэж самгардаж байхдаа сэнс гэж андуурч байсан хамуур нь улаан буудайны шилбийг хутганд ойртуулан хамж, хутга нь улаан буудайг хяргахад түрүү нь комбайны бул руу очиж цайруулагдаад, шигшүүрээс гөвөгдөж тэвш рүү орж байхыг харж амжжээ. Тэвшнээс Сүүлэнхүү улаан буудайтай хамт автомашин дээр буусныг бид мэдэх билээ.

	Харин улаан буудайн шилбэ комбайны голоор явж эх газартаа үлдэж байв. Ингээд Сүүлэнхүү автомашинаар тарианы хамт «Гурилын тээрэм» гэсэн хаягтай байшингийн зүг давхижээ.

	 

	 

	ГУРИЛ

	 

	Сүүлэнхүүг гурилын тээрмийн гадаа ирэхэд жигд түржигнэн дуугарах чимээ сонсогдов. Энэ лав моторын дуу бололтой. Сүүлэнхүү өнөө байшингийн хаалгыг татвал битүү цагаан манан түүнийг угтан авлаа. Манан бол нойтон уур амьсгалтай байхад энд шороон шуурга дэгдсэн мэт бүгчим бөгөөд цагаан тоос хамар амаар орж байх аж. Сүүлэнхүүд нэг ажилчны бүх юм нь цагаан тоосонд хучигдсан үзэгдлээ.

	Гэнэт тэртээ дээр комбайны тэвш шиг модон хайрцаг харагдав. Сүүлэнхүү тэр хайрцагт улаан буудай бий байх гээд орж очвол нээрээ нэгэн цоорхойгоор улаан буудайнууд гоожиж байв. Доор нь хоёр дугуй чулуу эргэлдэн хоорондоо хавиралдахад улаан буудайнууд няцлагдан нунтаг цагаан юм болж шуудайлагдахыг Сүүлэнхүү харлаа. Энэ нунтаг цагаан юм бургин агаарт цагаан тоос дэгдээж байгаа юмсанжээ.

	Сүүлэнхүү модон хайрцгийн доод ёроолын улаан буудай гоождог нүхээр саяны явдлыг харсан тул доош унаж, няцлагдахаас үхтэлээ айж хайрцгаас хурдан холдов. «Шуудайлагдсан нунтаг цагаан юм маань гурил байна» гэдгийг Сүүлэнхүү нэг ажилчныг атга гурил аваад,

	— Дээд гурил, дээд гурил! гэж хоёр дахин хэлэхээс мэдэв.

	 

	 

	АМТТАЙ БООВ

	 

	Сүүлэнхүү намрын салхинд намиран хийсэж байгаа өнгө бүрийн далбаагаар чимэглэсэн гоёмсог асар байхыг харлаа.

	Асрын гадаа морин хуур, шударга хөгжим эгшиглэж эрэгтэй, эмэгтэй залуус бүжиглэнэ. Үүдэн талд нь нэг тарган авгай инээмсэглэн хоол аягалж байлаа.

	Асрын зүүн талын самбарт хөвүүд, охид, цэргүүд, комбайнч шуудан зөөгч гэх мэт үй олон хүн зогсож, «Ургацын баярт урья» гэсэн том зарлал уншицгаана.

	Сүүлэнхүү асарт орж амттан өрсөн ширээний дэргэд очиж суув. Тэгтэл тавгаас нэг боорцог тонгорцоглон өнхөрсөөр Сүүлэнхүүгийн алган дээр унав. Тэр боорцог Сүүлэнхүүд ийнхүү өгүүлсэн нь:

	— Намайг таньж байна уу? Би «Ганхалзуур» нэрт улаан буудайны гурилаар хийгдсэн боов шүү дээ. Сүүлэнхүү минь би чамтай уулзана гэж итгэж байсан юм. Чамайг тээрмийн хоёр дугуйны хооронд няцлагдаж үхнэ байх гэж миний айсныг яана. Чи тэгтэл ашгүй огло үсрээд модон тэвшнээс гарчихлаа гэлээ. Тэгэхлээр нь Сүүлэнхүү;

	— Тэр үед чи хаа байсан юм бэ? гэж асуув.

	— Модон хайрцгийн доорх цоорхойгоор тээрмийн чулуун дээр унаж байсан.

	— Тэгээд чи хаачсан бэ?

	— Би тэнд гурил болоод хэсэг нөхдийн хамт «Чихэр боовны үйлдвэрт» очив. Хагас зарим маань шууд «Хүнсний барааны дэлгүүр» рүү явсан. Чихэр боовны дэлгүүрт бидний нэг хэсэг гурил шар тос, чихэртэй хольж зуурагдаад тос мэлтгэнэсэн тогоонд шаржигнатал чанагдаж боорцог биеийг оллоо. Зарим маань пийшинд жигнэгдэж талх ч боллоо гэж «Ганхалзуур» нэрт улаан буудайн гурилаар хийгдсэн боорцог баяртай хэлэв.

	Хөгжмийн эгшиг улам нүргэлэн цуурайтаж эрэгтэй, эмэгтэй олон залуус монгол үндэсний тойрон бүжиг бүжиглэнэ. Тэдний дотор алтан тариагаар өвч биеэ чимэглэсэн хүн олон байлаа.

	 

	Арвин ургац аваад

	Амттай боов хийлээ

	Ургацын баяр хөгжилтэй

	Улс орон минь жаргалтай

	 

	гэдэг дуу Сүүлэнхүүд анхандаа улам тод сонсогдож байснаа алгуур намдан тэртээ алсад цуурайтах шиг болон чихэнд нь хоногшиж үлдлээ.

	Гэрт, цагны чаг чаг цохихоос өөр анир чимээгүй бөгөөд Сүүлэнхүүг алга болсны маргааш Борхүү хичээлээсээ тарж ирээд түүнийг шөнө болтол эцэж ядартлаа эрсэн учир гэрийн даалгавраа хийж байгаад нойртоо дийлдэж номоо дэрлэн хурхирч байх ажээ.

	«Ургацын баяр»-аас Сүүлэнхүү хэдийд буцаж ирсэн, түүний замд адал явдал тохиолдсоныг хэн мэдэх вэ? Сүүлэнхүүг гэртээ ирэхэд лав өнөө цас мөсний өвгөн тусалсан биз.

	Харин Сүүлэнхүү маань асар их тэсвэр гаргаж «Боов яаж төрөв» үлгэрийн гол баатар болж тоглосон тухай та нар уншлаа.

	Үүгээр Сүүлэнхүүгийн түүх дуусаагүй.

